
ЎЗБЕКИСТОН   РЕСПУБЛИКАСИ   НОМИДАН 

Ҳ У К М 

 

2021 йил сентябрь ойининг 20 куни, Тошкент шаҳар жиноят ишлари 

бўйича Шайхонтоҳур туман суди, “Илғор” м.ф.й. биносида, очиқ сайёр суд 

мажлисида, раислик қилувчи судья А.Абдулхаев, судья ёрдамчиси 

И.Шахабованинг котиблигида, тарафлардан давлат айбловчиси Шайхонтоҳур 

туман прокурорининг катта ёрдамчиси М.Бердиқиличева, судланувчи 

АААААА, унинг манфаатларини ҳимоя қилган ҳимоячиси, унинг 

манфаатларини ҳимоя қилган ҳимоячиси, “Farmon Sarvari Olam” адвокатлик 

бюроси адвокати Н.Нурматоваларнинг иштирокида, ААААААга нисбатан 1-

1003-2104/297-сонли жиноят ишини кўриб чиқди. Иш ҳужжатларига кўра: 

АААААА –  9 йилда Сурхондарё вилоятида туғилган, 

миллати ўзбек, Ўзбекистон Республикаси фуқароси, 

маълумоти ўрта, оилали, 2 нафар фарзанди бор, 

вақтинча ишсиз, муқаддам судланмаган, Сурхондарё 

вилояти 4-уйда истиқомат қилувчи, иш бўйича 

шахсий кафиллик эҳтиёт чораси қўлланган, айблов 

хулосаси нусхасини 24.07.2021 йилда олган, 

Ўзбекистон Республикаси ЖК 169-моддасининг 1-қисми билан айбланган. 

Суд, судланувчининг кўрсатувларини тинглаб, дастлабки тергов 

жараёнида, судда тўпланган далилларни текшириб ва муҳокама қилиб, жиноят 

ишидаги ҳужжатларни таҳлил қилиб, тарафларнинг музокаралари ва 

судланувчининг охирги сўзини тинглаб, қуйидагиларни 

а н и қ л а д и : 

Судланувчи АААААА, ўзганинг мол-мулкини яширин равишда талон-

торож қилиш мақсадида, 2021 йил 26 июнь куни соат 13:00ларда Тошкент 

шаҳар, Шайхонтоҳур туманида жойлашган “Эски жува” деҳқон бозорининг 

зираворлар сотишга ихтисослашган ҳудудида сотувчилар томонидан намоз 

ўқиш учун жой сифатида фойдаланиладиган хонада вояга етмаган 

жабрланувчи Тожиев Хуршид Хурсанд ўғлига тегишли, нархи 3.000.000 

сўмлик “Poco x3” русумли телефон аппаратини яширин равишда ўғирлаб, 

воқеа жойидан яширинган. 

Суд мажлисида судланувчи тариқасида сўроқ қилинган АААААА айбига 

тўлиқ иқрорлик билдириб, дастлабки тергов даврида берган кўрсатувларини 

тасдиқлаб, қуйидагиларни, яъни Шайхонтоҳур туманида жойлашган “Эски 

жува” деҳқон бозорида аравакашлик билан шуғулланишини, 2021 йил 26 июнь 

куни соат 13:00ларда Шайхонтоҳур туманида жойлашган “Эски жува” деҳқон 

бозорининг зираворлар сотишга ихтисослашган ҳудудида сотувчилар 

томонидан намоз ўқиш учун жой сифатида фойдаланиладиган хонада намоз 

ўқиганлигини ва ёнида “Poco x3” русумли телефон аппаратини турганлигини 

кўриб, уни ҳеч кимга сездирмасдан олиб кетганлигини, сўнг ушбу телефонни 

сотиш мақсадида таниши Ё.Бозоровга кўрсатганлигини ва сотиш ниятини 

айтганлигини, бироздан сўнг қайтиб келганида Ё.Бозоровнинг ёнида шахси 

кейинчалик маълум бўлган жабрланувчи Х.Тожиевни кўрганлигини ва ушбу 

телефон унга тегишли эканлигини айтганлигини, шу вақтда ИИБ ходимлари 

келиб, уларни ИИБ хонасига таклиф қилишганлигини ва ҳолат юзасидан 

тушунтириш хати ёзиб, Х.Тожиевнинг телефонини қайтариб берганлигини, 

ҳозирда қилмишидан пушаймонлигини, жабрланувчидан кечирим сўрашини 

баён қилиб, суддан унга нисбатан енгиллик беришни сўраб кўрсатувлар берди. 

Судланувчи АААААА айбига тўлиқ иқрор бўлса-да, унинг айби 

қуйидагилар билан ўз исботини тўлиқ топади. 

Суд мажлисига келмаган жабрланувчи Х.Тожиевнинг ва гувоҳ 

Ё.Бозоровнинг дастлабки тергов даврида берган кўрсатувлари судланувчи ва 

тарафларнинг розилиги билан ўқиб эшиттирилди. 

Шунингдек, судланувчи ААААААнинг юқоридаги жиноятни содир 

этганликдаги айби, дастлабки тергов даврида тўпланган ва суд муҳокамасида 

текширилган жабрланувчининг судланувчига нисбатан қонуний чора кўриш 

ҳақидаги аризаси, тушунтириш хатлари, нарсани олиш тўғрисидаги баённома 

ва унга илова қилинган фото-суратлар, юзлаштириш баённомаси, нарсани 

кўздан кечириш баённомаси ва унга илова қилинган фото-суратлар, 

жабрланувчи Х.Тожиевнинг телефон аппаратини қайтариб олганлиги ҳақидаги 

тилхати, кўрсатувларни ҳодиса содир бўлган жойда текшириш баённомаси ва 

унга илова қилинган фото-суратлар, шунингдек, иш материалларида мавжуд 

бўлган бошқа объектив далиллар билан ўз тасдиғини тўлиқ топган. 

Ўзбекистон Республикаси ЖПКнинг 22-моддасида “Суриштирувчи, 

терговчи, прокурор ва суд жиноят юз берганлигини, унинг содир этилишида 

ким айбдорлигини, шунингдек у билан боғлиқ барча ҳолатларни аниқлаши 

шарт. Иш бўйича исботланиши лозим бўлган барча ҳолатлар синчковлик 

билан, ҳар томонлама, тўла ва холисона текшириб чиқилиши керак. Ишда 

юзага келадиган ҳар қандай масалани ҳал қилишда айбланувчини ёки 

судланувчини ҳам фош қиладиган, ҳам оқлайдиган, шунингдек унинг 

жавобгарлигини ҳам енгиллаштирадиган, ҳам оғирлаштирадиган ҳолатлар 

аниқланиши ва ҳисобга олиниши лозим. Далилларни тўплаш ва 

мустаҳкамлашда рухсат берилмаган усуллар қўлланилганлиги тўғрисидаги 

мурожаатлар қонун ҳужжатларида белгиланган тартибда суд-тиббий 

экспертизаси ёки бошқа экспертиза ўтказилган ҳолда мажбурий 

текширилиши лозим” деб белгиланган. 

Ўзбекистон Республикаси Олий суди Пленумининг 1999 йил 30 

апрелдаги “Ўзгалар мулкини ўғирлик, талончилик ва босқинчилик билан 

талон-торож қилиш жиноят ишлари бўйича суд амалиёти тўғрисида”ги 6-

сонли қарори 1-бандида “жабрланувчининг ёки бошқаларнинг йўқлигида ёки 

улар бор бўлса-да, уларга билдирмасдан ўзганинг мол-мулкини яширин талон-

торож қилиш ўғирлик ҳисобланади. бордию жабрланувчи ёки бошқалар мол-

мулкининг олинаётганлигини кўрган бўлса-да, лекин айбдор билдирмасдан 

ҳаракат қиляпман деб ўйлаган бўлса, бундай қилмишни ҳам ўғирлик деб 

тавсифлаш лозим” деб тушунтириш берилган. 

Суд, дастлабки тергов органлари томонидан судланувчи ААААААнинг 

жиноий ҳаракатлари Ўзбекистон Республикаси ЖК 169-моддасининг 1-қисми, 

яъни “ўғрилик, яъни ўзганинг мол-мулкини яширин равишда талон-торож 

қилиш”да ифодаланган жиноят белгилари билан тўғри квалификация қилинган 

деб топади. 

Суд, судланувчи ААААААга жазо тайинлашда унинг айбига тўлиқ 

иқрорлигини, қилмишидан пушаймонлигини, оилавий ва моддий шароитини, 

оилали бўлиб, қарамоғида 2 нафар вояга етмаган фарзандлари борлигини, 

оиласининг ягона боқувчиси эканлигини, жабрланувчига етказилган моддий 

зарар қопланганлигини, муқаддам судланмаганлигини Ўзбекистон 

Республикаси ЖКнинг 55-моддасига асосан жазони енгиллаштирувчи 

ҳолатлар сифатида баҳолайди. Жиноятни ғараз мақсадларда содир 

этилганлигини Ўзбекистон Республикаси ЖКнинг 56-моддасига асосан 

жазони оғирлаштирувчи ҳолат сифатида баҳолайди. 

Шу билан биргаликда, судланувчи ААААААга жазо турини танлашда 

содир этилган жиноятнинг ижтимоий хавфлилик даражасини эътироф этган 

ҳолда шу билан биргаликда Ўзбекистон Республикаси Жиноят кодексининг 

7,8-моддаларида кўрсатиб ўтилган одиллик ва инсонпарварлик тамойиллари, 

шунингдек Ўзбекистон Республикаси Олий суди Пленумининг 2006 йил 3 

февралдаги “Судлар томонидан жиноят учун жазо тайинлаш амалиёти 

тўғрисида”ги 1-сонли қарори талабларидан келиб чиқиб, судланувчининг 

айбига тўлиқ иқрорлигини, қилмишидан пушаймонлигини, оилавий ва моддий 

шароитини, оилали бўлиб, қарамоғида 2 нафар вояга етмаган фарзандлари 

борлигини, оиласининг ягона боқувчиси эканлигини, жабрланувчига 

етказилган моддий зарар қопланганлигини, муқаддам судланмаганлигини 

инобатга олиб, унинг ҳаракатлари учун талқин этилаётган Ўзбекистон 

Республикаси ЖК 169-моддасининг 1-қисми санкциясида назарда тутилган 

ахлоқ тузатиш ишлари жазоси тайинлашни лозим топади. 

Суд, иш бўйича ашёвий далил тариқасида олинган “Poco x3” русумли 

телефон аппарати дастлабки тергов даврида тилхат орқали Х.Тожиевга 

қайтарилганлигини инобатга олишни лозим топади. 

Шунингдек, суд манфаатдор тарафларга судланувчидан етказилган 

моддий ва маънавий зарарни ундириш масаласида фуқаролик тартибида судга 

мурожаат қилиш ҳуқуқига эга эканлигини тушунтиришни лозим топади. 

Юқоридагиларга асосан ҳамда Ўзбекистон Республикаси ЖПКнинг 454-

457, 460-463, 465-468, 472-473-моддаларига мувофиқ, суд 

ҳ у к м     қ и л а д и: 

АААААА Ўзбекистон Республикаси ЖК 169-моддасининг 1-қисми билан 

айбдор деб топилсин. 

ААААААга Ўзбекистон Республикаси ЖК 169-моддасининг 1-қисми 

билан иш ҳақининг 10 фоизи миқдорини давлат даромади ҳисобига ундириб 

қолган ҳолда 1 (бир) йил муддатга ахлоқ тузатиш ишлари жазоси тайинлансин. 

Ахлоқ тузатиш ишлари жазосининг ижроси ААААААнинг яшаш 

жойидаги ички ишлар органларининг жазоларни ижро этиш инспекцияси 

томонидан амалга оширилсин, жазо мазкур жазони ижро этиш инспекцияси 

белгилаб берадиган жойларда ўтаттирилсин, жазони ўташ муддати АААААА 

жазони ўташ учун юборилган корхонада иш бошлаган кундан бошлаб 

ҳисоблансин. 

ААААААга нисбатан қўлланган эҳтиёт чораси бекор қилинсин. 

Ашёвий далил тариқасида олинган “Poco x3” русумли телефон аппарати 

дастлабки тергов даврида тилхат орқали Х.Тожиевга қайтарилганлиги 

инобатга олинсин. 

Манфаатдор тарафларга судланувчидан етказилган моддий ва маънавий 

зарарни ундириш масаласида фуқаролик тартибида судга мурожаат қилиш 

ҳуқуқига эга эканлигини тушунтирилсин. 

Апелляция шикояти ва протестлари ҳукм эълон қилинган кундан 

эътиборан йигирма сутка ичида, маҳкум, оқланган шахс, жабрланувчи 

томонидан эса уларга ҳукмнинг кўчирма нусхаси топширилган кундан 

эътиборан шу муддат ичида берилиши мумкин. 

Биринчи инстанция судининг апелляция тартибида кўриб чиқилган 

ҳукмлари кассация тартибида қайта кўрилиши мумкин. Кассация шикояти, 

протести бевосита кассация инстанцияси судига – Ўзбекистон Республикаси 

Олий судининг Жиноят ишлари бўйича судлов ҳайъатига берилади. Агар 

шикоятда, протестда оғирроқ жиноят тўғрисидаги қонунни қўллаш зарурлиги 

тўғрисида, жазони кучайтириш тўғрисида ёки маҳкумнинг аҳволи 

ёмонлашишига олиб келадиган бошқа ўзгартиришлар ҳақида оқлов ҳукмини 

ёки жиноят ишини тугатиш ҳақидаги ажримни бекор қилиш тўғрисида 

масалалар қўйилган бўлса, ишни кассация тартибида қайта кўришга фақат 

ҳукм қонуний кучга кирганидан сўнг бир йил ичида йўл қўйилади. 

Кассация шикояти, протести бевосита кассация инстанцияси судига – 

Ўзбекистон Республикаси Олий судининг Жиноят ишлари бўйича судлов 

ҳайъатига берилади. Агар шикоятда, протестда оғирроқ жиноят тўғрисидаги 

қонунни қўллаш зарурлиги тўғрисида, жазони кучайтириш тўғрисида ёки 

маҳкумнинг аҳволи ёмонлашишига олиб келадиган бошқа ўзгартиришлар 

ҳақида, оқлов ҳукмини ёки жиноят ишини тугатиш ҳақидаги ажримни бекор 

қилиш тўғрисида масалалар қўйилган бўлса, ишни кассация тартибида қайта 

кўришга фақат ҳукм қонуний кучга кирганидан сўнг бир йил ичида йўл 

қўйилади. 

 

 

Раислик қилувчи судья: имзо 

 

Нусхаси аслига тўғри, судья: 

